ЎЗБЕКИСТОН  РЕСПУБЛИКАСИ  НОМИДАН

Ҳ У К М

2024 йил апрель ойининг 15 куни Тошкент шаҳар жиноят ишлари бўйича Шайхонтоҳур туман судининг биносида, очиқ суд мажлисида, раислик қилувчи судья А.Мирзаханов, судья ёрдамчиси Ф.Умарова, тарафлардан давлат айбловчиси Шайхонтоҳур туман прокурорининг катта ёрдамчиси С.Очилов, судланувчи О.Азимов ва уни манфаатларини ҳимоя қилган ҳимоячи “M AND DI LEGAL GROUP” адвокатлик бюроси адвокати М.Муродованинг иштирокида, Азимов Отабек Абдумаликовичга оид 
1-1003-2407/221-сонли жиноят ишини кўриб чиқди. Иш ҳужжатларига кўра: 

Азимов Отабек Абдумаликович (Azimov Otabek Abdumalikovich), 1984 йил 09 март куни Тошкент шаҳрида туғилган, миллати ўзбек, Ўзбекистон фуқароси, маълумоти олий, вақтинча ишсиз, оилали, муқаддам судланган, Шайхонтоҳур тумани, Зангиота МФЙ, Жиззах тор кўчаси, 132-уйда доимий рўйҳатда туриб, Тошкент вилояти, Зангиота тумани, Назарбек ҚФЙ, Эъзоз кўчаси 
13-уйда яшайди, иш бўйича шахсий кафиллик эҳтиёт чораси қўлланилган, айблов хулосаси нусхасини ўз вақтида олган. 

Суд судланувчи ва гувоҳнинг кўрсатувларини тинглаб, жиноят иши ҳужжатларини ўрганиб чиқиб, суд қуйидагиларни
А Н И Қ Л А Д И:
2024 йил 06 январь куни, соат 2330да Шайхонтоҳур тумани Ибн Сино маҳалласи худудида жойлашган “Ўзбекистон” блок постидан ҳаракатланиб кетаётган давлат рақами 01 В 550 АВ бўлган оқ рангли “Монза” русумли автомашина ичида йўловчи сифатида ўтирган О.Азимов ўзини шубҳали тутгани боис, шахсига ойдинлик киритиш мақсадида, ходимлар томонидан тўҳтатиб, унинг ёни холислар иштирокида кўздан кечирилган вақтида, эгнида бўлган кулранг спорт кастюми чап енг қисмида бўлган 
1 дона шаффоф рангли целофан пакетга ўралган жигарранг, ўткир ҳидли, сақичсимон модда борлиги аниқланиб, холислар иштирокида баённома асосида расмийлаштилиб олинган. 

 Тошкент шаҳар ИИББ ЭКМнинг 2024 йил 07 январдаги № 43-сонли хулосасида О.Азимовдан олинган сақичсимон гиёхвандлик моддаси “опий” ҳисобланиб, унинг оғирлиги 2.62 граммга тенг экани аниқланган. 


Судланувчи О.Азимов суд мажлисида эълон қилинган айбловга тўлиқ иқрорлигини билдириб, дастлабки терговда берган кўрсатувларини тўлиқ тасдиқлаб, 2023 йилнинг 30 декабрь куни ўзининг шахсий муаммоларидан жуда сиқилиб қолгани туфайли “Телеграмм” ижтимоий тармоғининг “ПАПАЯ” канали орқали “ханка” номли гиёвандлик моддасига 1.500.000 сўм эвазига буюртма бериб, ушбу канал телеграм боти ташлаб берган локация яъни, Тошкент вилояти, Зангиота тумани “Ёш Лелинчи” кўчасида жойлашган темир йўлдан олгани, ушбу гиёвандлик моддасини бир қисмини истеъмол қилиб, қолган қисмини хаёлда ташлаб юбордим деб ўйлаб эгнида бўлган кулранг спорт кастюмини чўнтагига солиб қўйгани, шу тариқа 2024 йил 6 январь куни шахсий ишлари билан шуғулланиш мақсадида соат 1600лар атрофида кулранг сипорт кастюмини эгнига кийиб кўчага чиққани, таниши А.Турсунходжаевни такси сифатида ёллаб уйига  чақиргани учун, келиб уйидан олиб кетгани, сўнг иккови А.Турсунходжаев  бошқарувида бўлган “Монза” русумли автомашинада кўчадаги ишларини битириб, кеч томон соат 2300лар атрофида Тошкент вилоятидан Тошкент шаҳри томон кириб келишаётган вақтида Шайхонтоҳур тумани, Ибн Сино маҳалласи ҳудудида жойлашган “Ўзбекистон” блок-постида уларни ЙПХ ходимлари тўхтатишгани, шунда чўнтагида гиёҳвандлик моддаси борлиги ёдига тушиб қолиб, ушбу гиёхвандлик моддасини дарҳол чўнтагидан олиб, эгнидаги кулранг спорт кастюмининг чап томон енгига тиқиб қўйгани,  ЙПХ ходими ўзини таништириб, улардан машинадан тушишларини айтиб, шахсни тасдиқловчи ҳужжатларини кўздан кечиришаётган вақтда уларни ёнига фуқаролик киймида бўлган 3-4 нафар шахслар келиб ўзларини ИИО ходимлари деб таништириб, 2 нафар холислар иштирокида дастлаб унинг ёнини текширишларини айтиб, ёнида тақиқланган нарса буюмлар бўлса ихтиёрий равишда тақдим қилишини сўрашгани, сўнг эгнида бўлган спорт кастюми чап енгида бўлган 1 дона целофан пакетга ўралган жигар рангли, сақичсимон, ўткир ҳидли гиёвандлик моддасини ўз ихтиёри билан ИИО ходимларига топширгани, шунда ИИО ходимлари 2 нафар холислар иштирокида гиёвандлик моддасини расмийлаштириб олиб, конвертга солиб муҳрлашгани, таниши А.Турсунходжаевнинг ёнидан ноқонуний буюмлар чиқмагани, хозирда содир қилган ишидан пушаймонда бўлиб надоматлар чекаётгани, оилавий шароити оғирлиги, қарамоғида 8 нафар фарзандлари, ишсиз аёли борлигини инобатга олиб озодликдан маҳрум қилиш билан боғлиқ бўлмаган жазо тайинлашни сўраб кўрсатув берди.

Ижтимоий тармоқнинг “ZOOM” платформаси орқали сўроқ қилинган гувоҳ А.Турсунходжаев суд мажлисида, жорий йил 06 январь куни соат 1600лар атрофида таниши О.Азимов унга қўнғироқ қилиб, унга “Тошкент шаҳри ва яна бир-икки жойларда ишларим бўйича бир-икки шахслар билан кўришишим керак, автомашинангизда такси сифатида олиб бориб келинг” деб, уйига таклиф қилгани учун рози бўлиб, орадан ярим соат вақт ўтиб О.Азимовнинг яшаш хонадонига бориб уни олиб кетгани, шу тариқа О.Азимов билан унинг кўчадаги барча ишларини бажариб, соат 2330лар атрофида Шайхонтоҳур тумани Ибн Сино маҳалласи худудида жойлашган Тошкент вилоятидан Тошкент шахрига ўтиш қисмида жойлашган “Ўзбекистон” блок-постида уларни ЙПХ ходимлари тўҳтатиб, шубҳали кўринишгани боис машинадан тушишларини таклиф қилишгани, сўнг уларни ёнини 2 нафар ҳолислар иштирокида текшириб кўришларини айтишгани, сўнг шахсларини текширишаётган вақтда ёнларига 3-4 нафар шахслар фуқаролик киймида бўлган ИИО ходимлари келиб, дастлаб О.Азимовни ёнини 2 нафар ҳолислар иштирокида текшириш мақсадида олдида тақиқланган нарса ва буюмлар борлигини сўрашганида, О.Азимов эгнидаги кулранг спорт кастюмининг чап енг қисмидан 1 дона шаффоф целофан пакетга ўралган жигар рангли, ўткир ҳидли, сақичсимон гиёванд моддасини олиб ИИО ходимларига ўз ихтиёри билан топширгани, шунда ходимлар ушбу гиёвандлик моддасини 2 нафар холислар иштирокида расмийлаштириб, конвертга солиб муҳрлашгани, сўнг уни ёнини 2 нафар холислар иштирокида текширишганида тақиқланган нарса ва буюмлар чиқмагани, сўнг тегишли ҳужжатлар расмийлаштирилгани ҳақида кўрсатув берди.  

Судланувчи О.Азимовнинг жиноят содир этишдаги айби, ўзининг айбловга тўлиқ иқрорлик билдириб берган кўрсатувларидан ташқари кўрсатувлари тарафларнинг розилиг билан ўқиб эшиттирилган гувоҳлар Ж.Қурбанов ва И.Юсуповнинг дастлабки терговда берган ва суд мажлисида иш ҳолати билан бирга текширилган кўрсатувлари, жиноят ишида тўпланган далиллар билан, яъни тушунтириш хатлари, судга оид кимёвий ва наркологик экспертизалари хулосалари, ашёвий далилни олиш баённомаси, ашёвий далил, нарсани ашёвий далил деб топиш тўғрисидаги қарор ҳамда жиноят иши бўйича барча тўпланган, текширилган, ишга алоқадорлиги, мақбуллиги ва ишончлилиги нуқтаи назаридан баҳоланган далиллар билан тўлиқ исботланган деб ҳисоблайди.

Суд, иш бўйича тўпланган далилларга тўлиқ, холисона ҳуқуқий баҳо бериб, дастлабки тергов органи томонидан судланувчи О.Азимов жиноий ҳаракатлари ўтказиш мақсадини кўзламай, кўп миқдордаги гиёҳвандлик воситаларини қонунга хилоф равишда эгаллаш, ташиш ва сақлашда ифодаланган  Ўзбекистон Республикаси ЖК 276-моддаси 2-қисмининг “а” банди билан тўғри квалификация қилинган деб ҳисоблайди.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 3-бандига биноан, Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак.
Суд, судланувчи О.Азимовга нисбатан жазо тайинлашда унинг айбига тўлиқ иқрор бўлиб, қилмишидан пушаймонлиги, муқаддам судланмагани, қарамоғида саккиз нафар фарзандлари борлиги, вақтинча ишсиз эканини Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар, ҳаракатларида Ўзбекистон Республикаси ЖКнинг 56-моддасида назарда тутилган жазони оғирлаштирувчи ҳолатлар мавжуд эмас деб ҳисоблаб, унга нисбатан Ўзбекистон Республикаси ЖК 276-моддасининг 2-қисми санкцияси доирасида озодликни чеклаш жазосини тайинлашни;

Тошкент шаҳар наркология диспансерининг 2024 йил 16 январдаги 68-сонли далолатномасига кўра, О.Азимов гиёҳвандликка йўлиққани ва гиёҳвандликдан мажбурий даволанишга муҳтож эканини инобатга олиб,  унга нисбатан Ўзбекистон Республикаси ЖК 96-моддасига асосан яшаш жойи бўйича гиёҳвандликдан мажбурий даволаниш тиббий йўсиндаги мажбурлов чорасини қўллашни;

- иш бўйича ашёвий далил деб топилган ва Ўзбекистон Республикаси ДХХ МСБда сақланаётган оғирлиги 2,52 грамм бўлган “опий” гиёҳвандлик воситасини ҳукм қонуний кучга кирганидан сўнг йўқ қилишни белгилашни лозим топади.
Ўзбекистон Республикаси ЖПКнинг 454-457, 462, 463, 465-468, 471, 472, 473-моддаларига амал қилиб,суд,
Ҳ У К М    Қ И Л А Д И:

Азимов Отабек Абдумаликович (Azimov Otabek Abdumalikovich) Ўзбекистон Республикаси ЖК 276-моддаси 2-қисмининг “а” бандида назарда тутилган жиноятни содир этганликда айбли деб топилсин ва унга шу моддага кўра 3 (уч) йил озодликни чеклаш жазоси тайинлансин.
Жазони Тошкент вилояти, Зангиота тумани, Назарбек ҚФЙ, Эъзоз кўчаси 13-уйда ўташ белгиланиб, унинг зиммасига :
- тунги соат 2300дан эрталаб 0600гача ушбу яшаш жойидан чиқиши; 
- назорат қилувчи орган розилигисиз яшаш жойини ўзгартирмаслик;
- спиртли ичимлик истеъмол қилинадиган кўнгилочар жойлар (кафе, бар, ресторан, тунги клуб)га бормаслик қўшимча тақиқлар (чеклашлар) юклатилсин ва унга Ўзбекистон Республикаси ЖК 481-моддасининг 5 ва 
6-қисмлари талаблари тушунтирилсин.
Жазони ижро эттириш О.Азимовнинг яшаш жойи бўйича ИИО ФМБ зиммасига юклатилсин.
Жазони ўташ муддати у жазони ижро этиш органида ҳисобга қўйилган кундан бошлаб ҳисоблансин.
О.Азимовга нисбатан қўлланилган “шахсий кафиллик” тарзидаги эҳтиёт чораси ҳукм қонуний кучга кирганидан сўнг бекор қилинсин.

Судланувчи О.Азимовга нисбатан Ўзбекистон Республикаси ЖКнинг 96-моддасига асосан яшаш жойи бўйича гиёвандликдан мажбурий даволаниш тиббий йўсиндаги мажбурлов чораси қўлланилсин.

Иш бўйича ашёвий далил деб топилган ва Ўзбекистон Республикаси ДХХ МСБда сақланаётган оғирлиги 2,52 грамм бўлган “опий” гиёҳвандлик  воситаси ҳукм қонуний кучга кирганидан сўнг йўқ қилинсин.

Ҳукм устидан апелляция шикояти ва протести ҳукм эълон қилинган кундан эътиборан ўн сутка ичида, маҳкум томонидан эса унга ҳукмнинг кўчирма нусхаси топширилган кундан эътиборан шу муддат ичида ҳукм чиқарган суд орқали Тошкент шаҳар судига берилиши мумкин, белгиланган муддат ўтгандан кейин берилган шикоят ёки протест оқибатсиз қолдирилиши тушунтирилсин.

